Faldari til sjúklingar

Antibiotika-kanning fyri Streptococcus pyogenes (strep A)

Gransking í mótstøðuførum bakterium


Í september 2008 fór ein ph.d.-verkætlan í gongd, sum er fíggjað av Granskingarráðnum. Í hesari verkætlanini nýtist mær hjálp tykkara. Verkætlanin fer at snúgva seg um antibiotika-mótstøðuførið hjá bakterium, og er hetta ongantíð kannað í Føroyum áður.

Les meira í hesum faldaranum og á heimasíðuni www.hfs.fo.

Antibiotika-kanning

Gransking í mótstøðuførum bakterium

Góðu luttakarar

Eg eiti Marita Debess Magnussen og eri útbúgvin medisinskur mikrobiologur. Í september 2008 fór eg í gongd við eina ph.d.-verkætlan, sum er fíggjað av Granskingarráðnum. Í hesari verkætlanini nýtist mær hjálp tykkara. Verkætlanin fer at snúgva seg um antibiotika-mótstøðuførið hjá bakterium, og er hetta ongantíð kannað í Føroyum áður.

Í tí føroyska samfelagnum er sera lítil vitan um antibiotika-mótstøðuførið hjá bakterium. Antibiotika-mótstøðuførar bakteriur eru í vøkstri runt allan heimin. Hetta hevur havt við sær, at sjúklingar ikki kunnu viðgerast við antibiotika ímóti hesum bakterium og tí mugu  ígjøgnum eina drúgvari viðgerð.

Í Føroyum finnast eingin tøl fyri hesum, men sammeta vit okkum við grannalondini, so er væl hugsandi, at sama er galdandi í Føroyum. Í Íslandi til dømis, har nógv breiðsporað antibiotika hevur verið nýtt, er trupulleikin viðvíkjandi mótstøðuføri sera umfatandi. 

Henda granskingarverkætlanin er av stórum týdningi fyri tað føroyska samfelagið, tí hon fer at geva okkum týdningarmikla vitan um støðuna í antibiotika-mótstøðuførinum í  humanum bakterium. Eingin dáta eru skrásett í Føroyum um mótstøðuførið hjá bakterium ímóti antibiotika, og tískil er eingin vitan, hvørt tann medisinska viðgerðin í løtuni er munagóð.

Tá ið vit hava fingið vitan um antibiotika-mótstøðuførið í humanum bakterium, so kunnu teir medisinsku myndugleikarnir nýta hesa vitan, tá ið sjúkur, sum eru komnar av hesum bakterium, skulu viðgerast. Eitt nú kunnu fleiri útgreiningar av sjúkuavgerðum gerast, og somuleiðis kann smalsporað antibiotika verða nýtt.

Prof. Karl K. Kristinson er vegleiðari í verkætlanini, og Pál Weihe, yvirlækni, er kliniskur ábyrgdari og hevur ábyrgdina av tí medisinska økinum. Eg havi valt at kanna mótstøðuførið í trimum vanligum bakterium, ið fólk ofta eru berarar av og tískil eisini ofta verða viðgjørd fyri.

Eg havi avgjørt at taka royndir av sjúklingum, sum koma til viðtalu hjá kommunulæknum orsakað av hálspínu, tí tað er bakterian Streptococcus pyogenes, vanliga nevnd strep. A sum oftani er atvoldin til hálsbruna.

Til hesa kanningina nýtist mær eina hálsroynd frá tygum. Kommunulæknin tekur eina eyka roynd til mín, og tygum kenna onga pínu av hesum. Síðan verður royndin dyrkað fyri at vita, um tygum hava Streptococcus pyogenes. Kommunulæknin fær svar upp á royndina 2 dagar eftir, at hon er tikin, og tann medisinska viðgerðin hjá tygum er ikki tengd at dyrkingunum. Henda royndin er talmerkt, so tað er bert  kommunulæknin, sum veit, hvør tygum eru.

Antibiotika-mótstøðuførið hjá bakteriuni verður kannað og sammett við mótstøðuførið í Danmark og Íslandi.

Tað er sjálvboðið at luttaka í verkætlanini. Um tygum velja ikki at luttaka, so fær hetta ongar avleiðingar fyri tygum. Allar upplýsingar, sum vit fáa frá luttakarunum, verða skrásettar í trúnaði. Tað verða bert undirritaða, Pál Weihe og kommunulæknin, ið fara at síggja tað, sum verður skrásett, og er henda skráseting góðkend av Dátueftirlitinum. 

Tygum eru vælkomin at venda tygum til mín, um tygum hava nakrar spurningar hesum viðvíkjandi.

